
ЗАХИДАЛ 56

	 

	ХҮН ЭРЖ ХАЙСААР Л

	 

	1932 оны зургаадугаар сарын 10

	 

	Дөрвөн өдрийн өмнө би чамд Барейлийн шоронгоос захидлаа бичсэн. Тэр орой намайг юм хумаа авч, шоронгоос гар гэж шаардсан нь намайг сулласан хэрэг биш, харин өөр шоронд шилжүүлэн суулгах болсон нь тэр байлаа. Тийнхүү би яг дөрвөн сар суусан шоронгийнхоо нөхөдтэй салах ёс гүйцэтгэн тэгж удаан суухад маань намайг анхааран хаацайлж байсан хорин дөрвөн футийн өндөр том ханы нь эцсийн удаа ширтэн хараад гадаад ертөнцийг дахин мишээн харахаар гадагш гарсан билээ. Бидний хоёр хүнийг авч явсан бөгөөд бид харж болохгүй парданашин (гивлүүртэн) болсон байсан учир хүнд үзүүлэхгүйн тулд биднийг Барейлийн өртөөгөөр явуулахыг хүссэнгүй! Тэд биднийг тавин милийн зайд орших хүн амьтангүй жижиг өртөө рүү авч явлаа. Тийм аялал хийх болсондоо би их баярлаж байв. Дөрвөн сар хорионд суусныхаа дараа шөнийн цэнгүүн агаар амьсгалж, харуй бүрийд хажуугаар сүүдгэнэн өнгөрөх модод хийгээд хүн, амьтны бараа харж сэтгэл тэнийх боломж надад олдов. 

	Биднийг Дехра˗Дунд хүргэж ирлээ. Биднийг хүрэх газартаа хүрээгүй байтал өглөө эрт дахин галт тэрэгнээс буулгаж, ямар нэг сониуч нүдэнд өртүүлэхгүйн тулд машинд суулгаж аваачсан юм. 

	Одоо би энд Дехра˗Дуны жижиг шоронд сууж байна, энд Барейлийг бодвол дээр байна. Нэг их халуун биш, Барейлид байдаг шиг термометр нь 112 градус хүртэл (Фаренгейтийнхээр) халахгүй. Эргэн тойрны хаана нь ч намхан, өндөр ургасан модод нь ногоон. Ханын цаана алсад байгаа дал модны оройг харж болох бөгөөд тэр нь Цейлон ба Малабараг санагдуулан сэтгэлд тааламжтай байх юм. Моддын цаана нэлээд милийн газарт уулс байна, уулын оройд шигтгэн барьсан Массури хот харагдана. Модод халхалсан учир би уулсыг харж чадахгүй байна, гэвч түүнд ойр байж, шөнө алсад мяралзан байгаа Массурийн гэрлийг харж суухад сайхны нь яана. 

	Дөрвөн жилийн өмнө, гуравхан жилийн өмнө ч бил үү? — Чамайг Массурид байхад би энэ захидлуудаа бичиж эхэлсэн билээ. Энэ гурав дөрвөн жилийн дотор хэчнээн юм өнгөрч, чи хэчнээн өсөж том болов оо! Үе үе удаан тасалдуулан байж их төлөв шоронгоос би захидлаа бичсээр байв. Гэвч бичих тусам бичсэн зүйл маань надад таалагдах нь бага болж байна. Энэ захидлууд чамд нэг их сонирхолгүй байгаа бол уу, магадгүй чамд бүр тээр дараа болох биш биз гэж айж эхлэх болов. Тэгвэл цааш бичих хэрэг байна уу?

	Уг нь манай ертөнц хэрхэн алхам алхмаар хувьсан өөрчлөгдөж, хэрхэн хөгжин дэгжиж бас мэдээж хэрэг үе үе ухран уруудаж байсныг ойлгуулахын тулд өнгөрсөн үеийн амьд зургийг ээлж дараалан зураглан харуулах. эртний соёл иргэншлийн тухай, тэр нь үерийн ус адил хэрхэн цалгин давлагаалж, дараа нь ширгэн арилдаг байсныг л чамд ярьж өгье гэж бодсон юм, түүхийн эцэс төгсгөлгүй гол мөрөн эргүүлэг, нугачаа гарган хэрхэн үеэс үе дамжин үргэлжлэн урсаж ирсэн, тэр нь хэрхэн одоо үл үзэгдэх тэнгис рүү эрчимтэйеэ урсан байгааг чи ойлгож аваасай гэж бодсон юм. Хүн арай чамай хүн болж байсан бүр анхны алхмаас нь эхлэн өөрийн бүтээсэн агуу их соёл иргэншлээр тэгтлээ их ухаалаг бишээр сагсууран бахархах болсон өнөө үеийг хүртэлх хүний туулж өнгөрсөн мөрөөр чамайг явж үзээсэй гэж бодсон юм. Чамайг Массурид байхад бид чухамхүү тийм байдлаар эхэлснийг чи санаж байх ёстой. Гал олсон тухай, газар тариалангийн тухай, хотууд дахь сууринуудын тухай, хөдөлмөрийн хуваарь гарсан тухай бид ярилцсан. Гэвч улам цаашлах тутам бид улам бүр олон янзын эзэнт улсуудтай болон тийм зүйлтэй орооцолдон замаа алдах явдал ч гарч байна. Бид зөвхөн түүхийг өнгөц илээд өнгөрсөн. Би чамд зөвхөн өнгөрсөн үйл явдлуудын ерөнхий бүдүүвчийг л таниулсан, түүнийг амьжруулж, өнгөрсөн түүхийг амьд цог жавхаатай байдлаар чамд харуулж чадах тийм хүч мэдлэгтэй болох сон гэж бодох юм. 

	Надад тийм мэдлэг чадал байхгүй болохоор тэр гайхамшгийг бүтээхийн тул санаа бодлоо дайчлах явдал чамд шаардагдах вий гэхээс айх юм. Хэрэв чи өнгөрсөн үеийн тухай олон сайхан номоос уншиж чадах аваас би ингэж бичиж суух хэрэг байна уу даа? Хэчнээн ингэж эргэлзэвч би бичсээр байсан, цаашид ч бичнэ гэж бодож байна. Би чамд амласнаа санаж байна, тэгээд ч түүнийгээ биелүүлэхийг хичээнэ. Түүнээс гадна сэтгэлийнхээ мухарт чамайг бодож, захидлуудаа бичихээр суухдаа чи миний хажууд байгаа, бид хоёр ярилцан суугаа гэж бодон баярласны улмаас бичих дур улам хүрэх юм. 

	Хүн битүү ширэнгээс хүнд хүнд алхлан бөгтийн явж гарч ирсэн тэр цагаас хойш туулж өнгөрөөсөн замын тухай би урьд нэгэнт бичсэн билээ. Тэр бол олон мянган жил үргэлжилсэн урт удаан зам байз. Тэглээ ч гэсэн түүнийг Газар дэлхийн түүхтэй, хүн бий болох хүртэлх эрин үеүдтэй зүйрлэх юм бол богинохон завсар үе байсан юм. Гэвч хүн үүсэхээс өмнө байсан аварга биет адгуусан амьтдаас илүү хүнийг ойлгож мэдэх нь бидэнд сонин билээ. Хүн бусдыг бодвол өөртөө байгаа давуу зүйлээ мэддэггүй байсан нь сонин юм. Энэ бол ухаан, сониуч зан, юм мэдэж авах, суралцах гэсэн түүний эрмэлзэл байв. Тийнхүү хүн анх үүсэх үеэсээ эрэл хайгуулаа эхэлжээ. Нялх хүүхэд эргэн тойрондоо байгаа шинэ, гайхамшигт ертөнцийг хэрхэн харж, эд юмс, хүмүүсийг танин мэдэж эхэлж байгаа, яаж суралцаж байгааг ажиглаарай. Бяцхан охиныг хар л даа. Хэрэв тэр цовоо сэргэлэн, эрүүл саруул л бол үй түмэн өд юмсын тухай янз бүрийн юм асууна. Хүн балчир байсан манай түүхийн эхэн үед уг байдал тийм байсан бөгөөд дэлхий ертөнц түүнд шинэ, гайхамшигтай аймшигтай ч санагддаг байв. Тэр бас л эргэн тойрноо ажиглан харж юм бүхнийг ширтэн гөлөрч өөртөө олон асуулт тавьдаг байсан байж таарна. Тэгэхдээ хүн өөрөөсөө бусад хэнээс асуух билээ? Түүнд хариу өгөх хэн ч байсангүй. Гэвч хүнд нэгэн өчүүхэн гайхамшигтай юм байсан бөгөөд тэр нь оюун ухаан байлаа. Хүн түүнийхээ тусламжтайгаар алгуур аажим, зовж байж туршлага хуримтлуулан суралцаж эхэлжээ. Тэгж эрт дээр цагаас эхлэн өнөө үе хүртэл хүн эрэл хайгуул хийсээр энэ завсар олон зүйл мэдэж авсан, мэдэж авах ёстой юм ч бас их үлджээ. Хүн эхэлсэн замаараа урагш ахиж дөхөн хэрэв эрэх зорилт тавьсан бол түүнд хүртэл мөн ч хол байгаа нь хүний өмнө шинэ алсын төлөв нээгдэж байжээ. 

	Хүн юу эрж хайгаа вэ, хаашаа явж байна вэ? Хүмүүс энэ асуултад хариу өгөх гэж олон мянган жил чармайжээ. Шашин, философи, шинжлэх ухаан энэ асуудлуудтай бишгүйдээ нэг зууралдаж, янз бүрийн хариулт өгч байв. Тэдний ихэнхийг нь би мэдэхгүй ерийн шалтгааны улмаас ингэж тэгж хариулсан гэж чамайг зовоохыг больё. Тэгэхдээ шашин ихэвчлэн яг таг, догматик хариулт өгөхийг эрмэлздэг бөгөөд янз бүрийн аргаар өөрийнхөө хариултыг тулган хүлээлгэхийн тулд оюун ухааныг төдий л их анхаарахгүй байв. Харин шинжлэх ухаан бол эргэлзэн тээнэгэлзэхэд чөлөө гаргах бөгөөд энэ бол шинжлэх ухааны мөн чанар юм. Шинжлэх ухаан сохроор үхширтэл баримтлахгүй, харин туршин шинжиж, бодож сэтгэн, хүний оюун ухаанд түшиглэсэн байдаг. Би шинжлэх ухаан ба түүний аргад бүрэн найддаг гэдгээ чамд хэлэх юун. 

	Бид хүний эрлийн зорилтын тухай асуултад ямар нэгэн итгэлтэй хариулт өгч чадахгүй ч байж болох юм, харин тэгэхдээ тэр эрэл хайгуул нь хоёр чиглэлтэй байсан гэдгийг бид мэдэж байнам. Хүн эрэл хайгуулаа өөрөөсөө гадна ч өөрийнхөө дотоодод ч хийж байв, хүн байгалийг ч танин мэдэхийг хичээж, өөрөө өөрийгөө ч танин мэдэхийг мэрийж байв. Тийм болохоор үнэндээ эрэл хайгуулын зорилт нь нэг л юм, учир нь хүн бол байгалийн хэсэг нь мөн. «Өөрөө өөрийгөө тань» гэж Энэтхэг, Грекийн эртний философичид хэлж байжээ. Энэ мэдлэгийг эзэмших гэж эртний энэтхэг˗аричууд цөхрөлтгүй их ажилладаг байсан тухай Упанишадад бичсэн байдаг. Байгалийг танин мэдэх хоёр дахь чиглэл бол шинжлэх ухааны өвөрмөц салбар бөгөөд энэ талаар цаглашгүй их дэвшилтэд хүрснийг манай орчин үеийн ертөнц гэрчилж байна. Шинжлэх ухаан эдүгээ өөрийн далавчийг улам өргөн тэлж, эрлийг хоёр чиглэлээр нь хослон хийж, хооронд нь зохицуулж байна. Шинжлэх ухаан алс орших одон ертөнцийн зүг хараагаа итгэлтэйеэ сунгаж, тасралтгүй хөдөлгөөнд орших бөгөөд бүх материйг бүрдүүлэгч гайхалтай жижиг биес болох электрон, протоны тухай бидэнд өгүүлэн байна. 

	Хүний оюун ухааны ачаар хүн нээлт хийх замаар урагш асар хол ахижээ. Хүн байгалийг улам сайн танин мэдэж сурах тусмаа байгалийг өөрийн зорилтод захируулахын тулд олсон мэдлэгээ ашигласнаар улам их хүчирхэг болж байв. Гэвч харамсалтай нь, хүн тэр шинэ хүчээ яаж ашиглахыг тэр болгон мэдэхгүй, бас хортойгоор ашиглах явдал ч байв. Тэр ч байтугай хүн ах дүү нараа алж хядах, асар их хүч чармайлт гаргаж байж бүтээсэн соёл иргэншлээ эвдлэн сүйтгэх зорилгоор шинжлэх ухааныг ч гэсэн аюулт зэр зэвсэг хийхэд ашиглаж байв. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

